
Аббасов Нұрсултан Абдуманапұлы,
С.Қожанов атындағы №9 жалпы білім беретін мектебінің тарих пәні мұғалімі.
Түркістан облысы, Кентау қаласы, Байылдыра ауылы

«Хақназар ханның өмірі мен саяси қызметі» 

Қазақстан аумағында бұрын болған мемлекеттік құрылымдардың мұрагері, этникалық процестермен байланысты әлеуметтік қатынастардың өзгерістер мен экономикалық даму нәтижесі. 1457 жылдың күзінде Әбілқайыр хан Сығанақ түбінде қалмақтардан жеңілгеннен кейін, Керей мен Жәнібек сұлтандар қол астындағы ру-тайпалармен Шу өңіріне келіп қоныстанып, Қазақ хандығының негізін салады. Мұхаммед Хайдар Дулатидің «Тарихи Рашиди» кітабында Қазақ хандығының құрылған жері - Шу бойы мен Қозыбасы деп айтылады [2, 61 б.]. 1458 жылдың көктемінде Керейді ақ киізге көтеріп хан сайлайды. Әбілқайыр ханға наразы сұлтандар, әмірлер, ру-тайпа басылары Керей мен Жәнібекке келіп қосылады. Аз уақыттың ішінде халықтың саны 200 мыңнан асып түседі. Қазақ хандығының құрылуы осыған дейін бүкіл Қазақстан аумағында болған әлеуметтік-экономикалық және этно саяси процестердің заңды қорытындысы еді.
XV ғасырдың алпысыншы жылдары Қазақ хандары қарсыластарын тықсыра отырып, Батыс Жетісуға табан тіреді. XVI-XVII ғасырларда Қазақ хандығы нығайып, этникалық аумағының негізгі бөлігін қамтитын шекаралары кеңейе түсті. Орта Азия,  Астрахан,  Қазан,  Сібір хандықтарымен,  Ресеймен  тығыз байланыс болды. Қасым хан, Хақназар хан, Тәуекел,  Тәуке хандардың  есімдері азақ мемлекеттілігі деген атаумен қоса жүреді. Өйткені олардың қазақ жерін нығайтудағы, қазақтардың үстемдігін орнатудағы әрекеттері орасан зор болатын.
Хандықтағы жоғары билік хан қолына шоғырландырылды. Салт бойынша, хан тағына отыруға рудағы үлкен ұлдың құқығы басым болды. Хан әскерлердің бас қолбасшысы және жоғарғы сот қызметін атқарды, шет мемлекеттермен келіссөздер жүргізу, соғыс жариялау мен бейбіт бітім жасау, заңдар шығару және хандықтың бүкіл аумағын билеудің бас құқығына ие болды [1, 21 б.]. 
XV-XVII-ғ. Қазақ хандығы дәуірінде қазақ этносының материалдық және рухани мәдениетінің негізгі сипаттары қалыптасты.
Қазақ хандығынын пайда болу фактісі Жетісудың батыс бөлігінде өтті. Дәл осы жерге Керей мен Жәнібектің қарамағындағы, Орталық және Оңтүстік Қазақстан аумағында тұратын Орта жүздің қазақтары қоныс аударды.
Қазақ хандығының әрмен қарайғы нығаю процесі жер аумағының кеңеюі Сырдария өңірінде, Оңтүстік Қазақстан өлкелерінде мемлекеттін орнығуымен қатар жүрді. Қазақ хандары Сыр бойындағы қалалы өңірлерді өзінің экономикалык және әскери базасы деп таныды.
Қасым ханның сыртқы саясаты. Шыңғыс-хан ұрпақтары үстемдік еткен Алтын Орда, Ақ Орда, Шағатай хандықтарының ыдырауына байланысты Шығыс Дешті –Қыпшақ даласы мен Орта Азия өңірінде жарыққа шыққан ұтқымалы ұсақ хандықтардың және осы хандықтардың тәж-тағына таласқан хандар мен султандар басқарған түрліше феодалдық топтардың тынымысыз қырқыстарынан, соғыстарынан қалжыраған халық бұқарасы бұл тартыстарды тиятын, аласапыранды аяқтататын біртұтас мемлекетті арман етті. Бұл өз алдына бейбіт өмір өткізуді аңсаған қазақ халқының көкейтесті мүдесі еді.
Қазақ хандығының құрылуы мен нығаюы ішкі феодалдық қырқыстар мен аласапыранқылықты аяқтатты, үнемі ер өліп, өріс бұзылып отыратын тайпалық талас-тартыстарға тыйым салды. Ел ішінде бейбіт береке орнады. Мұның өзі көшпелі шаруалардың бұрыннан қалыптасқан дағдылы дәстүрге бай мал жайылыстарынан мерзім бойынша тиімді пайдалануын, кезінде өріс-қоныс, жайлау-қыстауларына көшіп-қонуын, бейбіт өмір өткізіп, өндіріспен шұғылдануын қамтамасыз етті. Сөйтіп, әлеуметтік өндіргіш күштерді өсірді.
Қазақ хандығының ішкі және сыртқы саяси жағдайы, әсіресе Жәнібектің баласы Қасым ханның (1511-1523 жж.) тұсында нығайды. Оның сыртқы саясатындағы негізгі бағыт бұрынғысынша Сырдария бойындағы қалаларды өзіне қаратып алу жолындағы күрес болды. Осы арқылы өзіне қарасты қазақ жерін кеңейте түсті. «Тарихи-Рашиди», «Шайбани», т.б. деректемелердегі мәліметтерге қарағанда, Қазақтардың этникалық территориясының негізгі аудандары қазақ хандығына Қасым хан тұсында біріктірілген» . XVІ ғасырдың екінші он жылдығында Қасым хан ұлан-байтақ қазақ территориясын өз қол астына қаратты. Бұл кезде хандықтың шекарасы Оңтүстікте Сырдария алабын қамтып, Түркістан аймағындағы қалаларды басып алды. Шығыс оңтүстікте оған Жетісу жерінің дені (Шу, Қаратал, Іле өзендерінің алабы) қарады. Солтүстік және Шығыс солтүстікте Ұлытау өңірі мен Балқаш көлінен асып, Қарқаралы тау тарамдарына дейін жетті, Батыс солтүстікте Жайық өзенінің алабын қамтыды. Қасым ханның батыстағы территориялық иеліктері де ұлға түсті. Ноғай Ордасы бұл кезде ауыр дағдарысты басынан өткізіп жатқан еді. Ру басшылары, мырзалар, билер билік үшін өзара қарқысумен болды. Әбден қалжыраған Ноғай Ордасы рулары мен тайпаларының бір бөлігі қазақ хандары мен султандарының билігіне бағынып, елінен қазақ хандағына көшіп кетті. Осы кезде Қасым ханның қол астына қараған халықтың саны 1 миллион адамға жеткен [5, 188 б.].
Қасым хан 1518 жылы дүниеден өткен соң хан тағы үшiн тартыс белең алып, қазақ хандығы бытыраңқылыққа ұшырап, саяси рөлiнен айрыла бастады. Жәнiбек ханның ұлдары мен немерелерi бiрiнен соң бiрi таққа отырып, жиырма жылда бес хан ауысты. Тахир мен Бұйдаш ханның тұсында ұсақтала бастаған Қазақ хандығын сақтап қалған, сақтап қана қоймай мемлекеттiк билiктi нығайтқан хан – Хақназар.
 Жәнiбек ханнан тоғыз ұл тарады. Тоғызы да ел билеген сұлтан, қол басқарған батырлар едi. Жәнiбектiң баласы Қасым хан 1511-1521 жылдары билiк құрды. Қасым ханнан кейiн оның ұлы Мамаш 1521-1522 жылдары қазақ ханы, кейiн Жәнiбек ұлы Әдiк сұлтанның баласы Тахир 1523-1533 жылдары қазақ ханы болды. Тахирдiң iнiсi Бұйдаш 1533-1534 жылдары, онан Қожа Махмұд 1534-1535 жылдары, кейiн Жәнiбек ұлы Жәдiк сұлтанның баласы Тоғым 1535-1537 жылдары қазақ ханы атанды.
Тоғымнан кейiн билiкке келген Қасым ханның баласы Хақназар болатын. Қазақ хандығының тарихын зерттеген айтулы тарихшылар В.Вельяминов-Зернов, К.Пищулина, М.Әбусейiтова, Т.Сұлтанов, Б.Кәрiбаев Хақназар хан тұсында Қазақ хандығы «қайта түледi» деп баға бердi.
Алайда, зерттеушiлер арасында әлi күнге Хақназардың билiкке келген уақыты мен хандық құрған мерзiмiне байланысты ортақ ұстаным жоқ. Ғылыми зерттеулерде бұл жөнiнде бiр-бiрiне кереғар мынадай мәлiметтер мен пiкiрлер кездеседi: Тарихшы-шығыстанушы Меруерт Әбусейiтова Қадырғали Жалайыридiң «Жамиғат Тарихы» еңбегiнде көрсетiлген «1535-1538 жылдары қазақ сұлтандары арасында Тоғым хан, Ахмет хан, Хақназар хан, Наурыз Ахмет хан (Барақ хан) хан титулымен аталып жүрген» деген мәлiметтердi растайды.
Ахмед Ғаффар Казвинидiң 1565 жылы жарық көрген «Тарихи Жахан» (Әлемнiң тарихы) атты шығармасында «Қасым хан 930 жылдың бiрiншi айында (1523 жылы) қайтыс болды. Хақназар Қасым хан әкесiнен кейiн патшалықтың тағына отырды. Дештiнiң әмiршiсi болып табылады» деп көрсетедi. Бұл мәлiметтiң қателiгiн шығыстанушы-түрколог ғалым В.Вельяминов-Зернов: «Бұл дерек қате, өйткенi, ол кезде Хақназар әлi бала едi» деп көрсетедi. Ол Хақназардың шамамен 1510-20 жылдар аралығында өмiрге келгенiн айтады. Дегенмен, «Тарихи Жаханның» авторы өз заманындағы жағдайды анығырақ бiлуi тиiс. Олай дейтiнiмiз, «Хақназар Қасым хан әкесiнен кейiн...» деп көрсеткенiмен Хақназардың нақты қай жылы билiкке келгенiн жазбаған. Демек, Казвини Қасым мен Хақназардың ортасындағы бес ханды бiлген, тек олардың билiгi әлсiз болғанын, сол тұста қазақтардың арасында өзара алауыздық өршiгенiн ескерiп, Қасымнан кейiн бiрден Хақназарды атаған болуы да мүмкiн. Егер олай болса, мұны Хақназар ханның тарихи рөлiне берiлген баға деп қабылдауға да болады. Өйткенi, «Тарихи Жаханның» авторы бес ханға тоқталмай, Хақназарды Қасым ханмен қатар атап тұр [9, 72 б.].
Шығыстанушы-иранист Олег Акимушкин «Хақназар хан 1523-1524 жылдары билiкке келдi» дейдi. Ал, тарихшы Нұрлан Атығаев «Хақназар билiкке 1551-1556 жылдары келдi» деп жазды. Ресей тарихшысы Алексей Миллер «ХVI ғасырдың елуiншi жылдарының соңында Хақназар хан болып жарияланды... Хақназардың патшалығы 20 жылға созылды» дейдi. Тұрсын Икрамұлы Сұлтанов «Хақназар билiкке 1559-1560 жылдары келдi...» деп қорытындылайды. Бұл зерттеушiлердiң қандай деректер мен дәлелдерге сүйенгенi белгiсiз. Шамасы ХVI ғасырдың елуiншi жылдарының соңына қарай Хақназардың аты жазба деректерде жиiрек айтылуын басшылыққа алса керек [13, 51 б.].

